
ПРЕДГОВОР 

 

Ова учебно помагало - практикум е напишано со надеж дека 

читателот има добри намери во размислувањата за употреба на 

неговата содржина. Инспирацијата е пронајдена од добрите и 

погрешните практики во примената на маркетиншките активности, 

како од компании, институции и организации на домашниот пазар, 

така и во странство, како и од воочената потреба за дополнителна 

едукација на студентите, менаџерите и воопшто, граѓаните, за 

различните видови на маркетинг активности во пракса.  

Ова дело е напишано со намера да исполни неколку цели: 

Објективно и систематично опишување или дескрипција на 

прецизираната тематиката, како прв чекор во процесот на 

спознавање, преку увид во актуелната светска и домашна 

литература, како и преку анализа на работењето на компаниите од 

аспект на примена на маркетингот во пракса; научно објаснување на 

предметот на трудот, преку откривање на условите, причините и 

мотивите за текот на случувањата, врз основа на научната теорија и 

пракса; научно предвидување или прогноза, со насочување кон 

тенденцијата на менување на состојбите и следење на динамичките 

карактеристики на дефинираниот проблем; едукација на читателите 

во насока на разбирање на механизмите и суштината на 

маркетиншките активности и процеси, со цел за зголемување на 

свесноста и вештините за креирање на содржини, како и можност за 

препознавање и ограничување на влијанието на маркетиншките 

активности врз самите читатели. 

Според поставените цели, учебното помагало претставува 

синтеза на различни маркетинг активности поврзани со различни 

аспекти на работењето: истражување, анализа, стратегија, 

планирање, комуникација и развој на бренд идентитет.   

Употребата на примери од праксата и студиите на случај кои 

се дел од практикумот, издвојувањето на клучните придобивки и 

дополнителните извори на информации, дава прегледна структура 

која му помага на читателот да дојде до саканата информација и 

знаење на брз начин и да консултира дополнителна литература по 



8 
 

потреба. Студиите на случај и примерите од праксата служат да го 

олеснат разбирањето на специфичната проблематика и се 

однесуваат на домашни и странски компании, организации, 

институции кои применувале правилни и/или погрешни тактики во 

примена на маркетиншките активности во пракса. 

Намената на ова учебно помагало е пред сѐ, да служи како 

дополнителна литература за консултација при проучување на 

конкретни аспекти од маркетингот како област. Практикумот може да 

ја информира, но и да ја забавува целната публика, со надеж дека по 

читање на еден дел, читателот ќе има интерес да ги прочита и 

останатите делови, а може да биде корисна за студентите кои ја 

изучуваат материјата, за секој кој работи во маркетинг или 

едноставно чувствува потреба од дополнителни знаења за областа 

маркетинг. 

 

 

- Авторот, 2022 

ДЕЛ ПРВИ 

ПРИМЕНА НА МАРКЕТИНГ ИСТРАЖУВАЊЕ 

Маркетинг истражувањето води до информации кои се 

користат да ги идентификуваат и дефинираат маркетиншките 

можности и проблеми, да ги генерираат, рафинираат и проценат 

маркетиншките активности, да ги набљудуваат маркетиншките 

перформанси, да го подобрат разбирањето за маркетингот како 

процес. Дел од маркетинг истражувањето се бројни активности, од 

кои во практикумот се опфатени оние кои се директно поврзани со 

позитивни бизнис перформанси, особено во поглед на зголемен 

профит, поголем пазарен удел и, уште позначајно, креирање на 

лојални потрошувачи.  

 

1. РАВОЈ ПРЕКУ ПРЕПОЗНАВАЊЕ И АНАЛИЗА НА ДЕЛОВНИТЕ 

ПРОБЛЕМИ 

За да се дојде до предлозите за подобрување на работењето 

треба да се спроведе анализа на интерните деловни процеси кои 

треба да се подобрат за да се постигнат целите во однос на 

задоволување на потрошувачите подобро од конкуренцијата. 

Интерните деловни процеси ги опфаќаат: времетраење на циклусот 

на производство, квалитет на производот/услугата, 

комплементарност/синергија со други производи/пазари, политика на 

цени/трошоци,  маркетинг канали, комуникација со потрошувачите, 

перформансите на добавувачите во однос на потребите на 

компанијата - навремено доставување на суровините, цените на 

суровините, расположливи количини и сл., вработени - кои 

квалификации треба да ги поседуваат нашите вработени за успех во 

работата, обука на вработените, ефективност, задоволство на 

вработените, техники на мотивација итн. 

Анализата на интерните деловни процеси може да се 

спроведе со помош на одредени маркетинг-менаџмент алатки, како 

што е на пример дијаграмот на рибина коска/Fishbone Diagram или 

матрицата на причина – последица/Couse-effect Matrix. 

Дијаграмот/матрицата всушност претставува brainstorming техника 

која ги распоредува можните причини за дефинираниот проблем во 

пошироки категории, кои потоа се разгледуваат подетално, за да се 

дојде до клучните фактори на проблемот. Причините кои можат да се 

